
Annotatsiya: Hozirda robototexnika sohasidagi ilmiy-tadqiqot ishlari va ishlanmalar jadal sur’atlarda rivojlanib bormoqda. 
Yengil sanoat va qayta ishlash sanoatida eksport hajmini oshirish hamda jahon bozorida o‘z o‘rnini egallash uchun yuqori 
sifatli uskuna va jihozlar yaratish masalasi dolzarb ahamiyat kasb etmoqda. Ushbu maqolada mamlakat iqtisodiyotini 
rivojlantirish hamda sanoat robotlarini mahalliylashtirish bo‘yicha chora-tadbirlar tahlil qilingan.

Kalit soʻzlar: robototexnika, mahalliylashtirish, brend, riteyler, harakat trayektoriyasi, tishli reyka, tepki uzeli.
Abstract: Currently, scientific research and development in the field of robotics are rapidly progressing. The creation of 
high-quality equipment and devices for the light and processing industries has become increasingly important in order 
to boost export volumes and establish a firm position in the global market. This article analyzes the measures taken to 
develop the national economy and localize industrial robots.

Key words: robotics, localization, brand, retailer, motion trajectory, toothed rack, presser foot.
Аннотация: В настоящее время научные исследования и разработки в области робототехники стремительно 
развиваются. Актуальной становится проблема создания высококачественного оборудования и приборов для 
лёгкой и перерабатывающей промышленности с целью увеличения объёмов экспорта и укрепления позиций на 
мировом рынке. В статье проанализированы меры по развитию экономики страны и локализации промышленных 
роботов.

Ключевые слова: робототехника, локализация, бренд, ритейлер, траектория движения, зубчатая рейка, прижимная 
лапка.

K I R I S H
Yurtimiz ravnaqiga qaratilgan e’tibor bugungi kunda barcha sohalarda, xususan yengil sanoat tarmoqlarida 

ham yaqqol ko‘zga tashlanmoqda. O‘zbekiston Respublikasi Prezidentining 2024-yil 1-maydagi, PF-71-sonli 
“To‘qimachilik va tikuv-trikotaj sanoatini rivojlantirishni yangi bosqichga olib chiqish to‘g‘risida”gi farmoni 
[1], hamda O‘zbekiston Respublikasi Vazirlar Mahkamasining 2024-yil 13-martdagi, 128-sonli “O‘zbekiston 
Respublikasining innovatsion rivojlanish strategiyasini 2024–2025-yillarda amalga oshirish chora-tadbirlari 
to‘g‘risida”gi qaroriga muvofiq, yangi turdagi mahsulotlar va innovatsion texnologiyalarni yaratishning g‘oyadan 
yakuniy iste’molgacha bo‘lgan kompleks tizimini ta’minlash orqali innovatsiyalarga bo‘lgan talabni rag‘batlantirish 
choralariga alohida e’tibor qaratilgan [2].

Mazkur hujjatlarda tikuvchilik sohasida uskuna va jihozlarni mahalliylashtirish, shuningdek, yuqori 
sifatli mahsulotlarni jahon bozoriga eksport qilish zarurati alohida ta’kidlangan. Yengil sanoat va tikuvchilik 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, may.  № 5-son.

https://yashil-iqtisodiyot-taraqqiyot.uz706

tarmoqlarini rivojlantirish, xalqaro brendlar darajasidagi mahsulotlarni ishlab chiqarish, xizmat ko‘rsatish 
jarayonlarini modernizatsiya qilish orqali to‘qimachilik va tikuv-trikotaj sanoatining investitsion jozibadorligini 
oshirish, raqobatbardoshligini kuchaytirish va eksport salohiyatini kengaytirish maqsad qilingan.

Mahalliy ishlab chiqarilgan tikuvchilik uskunalari orqali xalqaro brendlar va riteylerlarni jalb qilish, ularning 
buyurtmalarini mahalliy korxonalarga yo‘naltirish imkoniyati yaratilmoqda. Bunday takliflar xorijiy bozorlarga 
kengroq kirib borish imkonini ham beradi. Tikuvchilik tarmog‘iga yuklatilgan ushbu vazifalar, tabiiy ravishda, 
ushbu soha uchun maxsus jihozlarning robotlashtirilishini talab etadi. Robotlar sifat nazorati vositasi sifatida 
xizmat qiladi va mahsulotning estetik hamda iqtisodiy samaradorlik koeffitsiyentini oshirishga xizmat qiladi.

So‘nggi yillarda robototexnika sohasida yetakchi davlatlar sezilarli yutuqlarga erishgan bo‘lib, 2025-yilgacha 
sanoat robotlari va xizmat ko‘rsatish robotlarini ishlab chiqish hamda amaliyotga tatbiq etishda muhim rol 
o‘ynashda davom etmoqda. Ushbu mamlakatlar robototexnikani turli sohalarga integratsiyalash, shuningdek, 
ilmiy-tadqiqot va ishlanmalarga katta miqdorda investitsiya kiritish orqali ajralib turadi.

Avtomobilsozlik va elektronika sanoatida keng qo‘llanilayotgan sanoat robotlaridan tashqari, so‘nggi 
yillarda sog‘liqni saqlash, logistika va hatto uy-ro‘zg‘or sohalarida ham xizmat ko‘rsatish robotlarining roli ortib 
bormoqda. Bu esa robototexnikaning amaliy qamrovini kengaytirib, yengil sanoat sohalarida ham uni joriy 
etishni dolzarb masalaga aylantiradi [3].

M A V Z U G A  O I D  A D A B I Y O T L A R  S H A R H I
Yengil sanoatning tikuvchilik tarmog‘i rivojlanishi, tikuvchilik jihozlarini o‘rganish maqsadida ko‘plab ilmiy 

va amaliy-eksperimental ishlar olib borilgan. Xususan, tikuv mashinalarining yuqori sifatli va samarali ishlashini 
ta’minlash yo‘lida dunyo va yurtimiz olimlari tomonidan mexanizmlar harakati tahlil qilingan, baxya hosil bo‘lish 
usullari chuqur o‘rganilgan hamda tikuv mashinalarining bir necha avlodlari yaratilgan. Mashina va apparatlar 
struktura-mexanik tahlili bo‘yicha robototexnika asoschilarining izlanishlari zamonaviy “Texnika asri” uchun 
muhim ilmiy adabiyotlar yaratishga xizmat qilgan.

Tikuvchilik tarmog‘i asoschilaridan biri bo‘lgan chet ellik olim Zorya Anton Vadimovich tikuv mashinalarining 
gazlamani tashish mexanizmini takomillashtirib, uning dinamikasini tahlil qilgan. U tikuv mashinasidagi tishli 
reyka va gazlama surish mexanizmi algoritmlarini barqarorlashtirishga erishgan.

L.B. Reybax tomonidan yozilgan “Tikuvchilik mashinalari” nomli asarda dizayn jihatidan qiziqarli bo‘lgan 
sanoat va maishiy mashinalar, shuningdek, mahalliy hamda xorijiy ishlab chiqaruvchilarning mahsulotlari 
tahlil qilingan. Unda kiyim ishlab chiqarishning sanoat usullarini ishlab chiqishda texnologiya, ishlab chiqarish 
jarayonlarini mexanizatsiyalash va avtomatlashtirishning o‘rni alohida ko‘rsatilgan.

F.I. Chervyakov va N.V. Sumarokovlar tomonidan tikuvchilik mashinalari haqida umumiy ma’lumotlar 
keltirilgan bo‘lib, ular mokili tikuv mashinalari va ularning mexanizmlariga doir dolzarb axborotlar bilan boyitilgan.

Markaziy Osiyoda tikuvchilik texnika va texnologiyasini rivojlantirishga Z. Tadjibayev, K. Djamanikulov, A. 
Jo‘rayev, S. Baubekov, Q.T. Olimov, S.Sh. Tashpulatov, D.S. Mansurova, I.M. Rahmonov va boshqa olimlar 
salmoqli hissa qo‘shgan. Ularning tadqiqotlari natijasida baxya hosil bo‘lish texnologiyasi yetarli darajada 
o‘rganilgan, tikuv mashinalarining ishchi organlarining samarali konstruksiyalari ishlab chiqilgan. Tikuv 
jarayonining yuqori sifatini ta’minlash, zvenolar va kinematik juftlardagi zo‘riqishlarni kamaytirish hamda yuqori 
unumdorlikka ega bo‘lgan ishchi organlar uchun elastik elementli yangi mexanizmlar yaratish yo‘nalishida 
tadqiqotlar olib borilgan.

T A D Q I Q O T  M E T O D O L O G I YA S I
Mazkur tadqiqotda tikuvchilik mashinasi mexanizmlarining samaradorligini oshirish usullari o‘rganilgan. 

Xususan, mavjud tepki uzeli turlari, chok sifatini yaxshilash hamda ish vaqtining tejalishini ta’minlash maqsadida 
tepki uzelining ahamiyati tahlil qilingan. Tadqiqot davomida tizimli tahlil, sintez, statistik guruhlash, taqqoslama 
tahlil, abstrakt-mantiqiy fikrlash va ekspert baholash kabi metodlardan foydalanilgan.

T A H L I L  V A  N A T I J A L A R
Tikuvchilik mashinasi mexanizmlari ish jarayonida harakat trayektoriyasi va vazifasi bo‘yicha bir-birini 

to‘ldiradi yoki o‘zaro yordam beradi. Ular o‘z vazifasiga qarab sozlanishi orqali chok sifatini nazorat qilish 
imkonini beradi. Chok sifati tikuv mashinasiga qo‘yilgan talablar va gazlamaning fizik-mexanik xususiyatlariga 
bog‘liq bo‘ladi.

Ikki tarmoqli sistemalarda gazlama surilishi tishli reyka hamda tebranma harakatlanuvchi igna yoki ustki 
va ostki reykalar orqali amalga oshiriladi [4]. Bir tarmoqli sistemalar esa tishli reyka, tepki yoki differensial 
mexanizmlardan tashkil topgan. Uch tarmoqli sistemalarda esa gazlama tebranma harakatlanuvchi igna va 

ustki-ostki tishli reykalar yordamida suriladi. Ushbu tizimlar tabiiy va sintetik tolalar hamda chok qadamining 
o‘lchamiga mos holda ishlaydi.

Ba’zida tikuv mashinalarida yuzaga keladigan muammolarni hal etishda yordamchi mexanizmlardan 
foydalanish maqsadga muvofiq bo‘ladi. Quyida strukturasi turlicha bo‘lgan matolarni tikishda chok sifatini 
oshirishga xizmat qiluvchi yordamchi mexanizmlar faoliyati keltirilgan [5].

Tikuv mashinasidagi tepki uzeli matoni muayyan bosim ostida ushlab turadi va tishli reyka harakati orqali 
choklarning uzluksizligini ta’minlaydi. Turli qalinlik, tuzilish va kimyoviy tarkibga ega bo‘lgan matolarda ushbu 
jarayon turlicha natijalar beradi hamda chok sifatiga bevosita ta’sir etadi. Yupqa, sirpanuvchan yoki qalin qishki 
matolarni tikishda vazifasiga ko‘ra tepki uzellari metall, plastik yoki teflon materiallardan tayyorlanadi.

Ajoyib yumshoqlik va ipak xususiyatlari tufayli ipak matolarni kerakli shakldagi kiyimga aylantirish, 
ayniqsa tikuvchilikda, oson emas. Agar tepki uzeli va tishli reykaning harakat trayektoriyasi yoki matoga bosim 
uyg‘unlashmasa, bu chok sifatining yomonlashishiga olib keladi [6]. Masalan, ipak georgette, ipak shifon, ipak 
organza kabi yupqa sirg‘anuvchan matolarni biriktirishda tepki uzelining yuqori bosimi chokning tortilishi yoki 
deformatsiyasiga sabab bo‘ladi (1-rasm).

Cho‘ziluvchanligi va yuqori sifat darajasi bilan ajralib turuvchi trikotaj matolar, odatda, tabiiy yoki sintetik 
tarkibga ega bo‘ladi. Dastlab tikish jarayoni muammosiz ko‘rinishi mumkin, biroq yupqa trikotaj matolarni 
tikishda ostki ipning tortilib ketishi tufayli ip uzilishi va chokda nuqsonlar yuzaga kelishi kuzatiladi (2-rasm).

1-rasm 2-rasm

Qalin matolar (jinsi, kanvas, qalin zig‘ir) bilan ishlash doimiy ravishda qulay bo‘lmagan tikish jarayonini 
yuzaga keltiradi hamda chokda turli nuqsonlar paydo bo‘lishiga sabab bo‘ladi. Bunday hollarda, tepki uzelining 
bosimi orttiriladi va u tishli reykaga matoni bosib turish orqali choklarni hosil qiladi. Natijada, tishli reykaga ta’sir 
etuvchi yuqori bosim harakatning sustlashishiga olib keladi, bu esa chok sifatini nazoratdan chiqishiga sabab 
bo‘ladi [7]. (3-rasm).

Yuqorida qayd etilgan muammolarni bartaraf etish maqsadida, turli modeldagi tikuv mashinalari korpusi 
yoki tegishli qismlarida tepki bosimini rostlovchi moslamalar o‘rnatilgan (4-rasm).

3-rasm
 

4- rasm

Robotlashtirilgan zamonaviy Bernina tikuv mashinasi modelida bu holatni sozlamalar funksiyasi yordamida 
yoki tikuv mashina korpusidagi rostlagichdan foydalanish mumkin [8]. 

Tepki uzeli va tishli reykaning mutanosib harakatlari va tepki uzelining matoga uyg’un bosim bilan ishlashini 
nazorat qilish quyidagi chok nuqsonlarini hal qiladi:

sirg‘anuvchan matolarda chok tortib tikishi;
ostki mato bo‘lagida iplar chatishishi;
sababsiz ip uzilishlar soni;
Yuqoridagi muammolarni hal etish va bir qator qulayliklarga erishish maqsadida tepki uzelining vazifasiga 

ko‘ra bir qancha turlarini ishlab chiqilgan. [9] Hozirda yordamchi mexanizm sifatida foydalanayotgan tepki 
uzellarining quyidagi turlari mavjud. (1-jadval)

1-jadval. Tikuv mashinalarida yordamchi tepki uzellarining ko‘rinishlari va funksional vazifalari
№ Yordamchi tepki uzeli rasmi Yordamchi tepki uzeli vazifasi

1.
Teflonli tepki uzeli bo‘lib charm va qalin matolarni tikishda 
foydalanadi. Mashinasozlik, uy ro‘zg‘or buyumlarini tayyorlash 
sohalarida o‘z vazifasiga ega. 

2.  Yotoq choyshab va kiyimlarni isituvchi matolarni estetik 
biriktirish uchun qaviq tepki uzeli.

3. Matoda chimlar hosil qilish uchun maxsus tepki moslamasi

4. Yo‘rmash mashinalari tepki uzeli. Yon tomonida o‘tkir pichoq 
chok qoldiqlarini estetiklashtirib boradi.

5. Qadam tashlab tikadigan tepki bo‘lib qalin matolarni tikishda 
tishli rekaning harakatiga yordam beradi.

Yengil sanoat tarmog‘ini yangi zamon robotlariga moslashtirish va zamonaviy boshqaruv usullaridan 
foydalanish katta samaraga olib kelishi va viloyatning yalpi hududiy mahsulotining o‘sishiga katta ta’sir ko‘rsatishi 
hamda aholining vaqtinchalik ish bilan band bo‘lmagan qismini ish o‘rinlari bilan ta’minlashga olib keladi. 
Yuqorida tahlil qilingan ma’lumotlar yengil sanoat mahsulotlari ishlab chiqarish tarmog‘ida qator imkoniyatlar 
mavjudligini ko‘rsatmoqda. Bu imkoniyatlarni harakatga keltirish natijasida viloyatda yalpi hududiy mahsulot 
ishlab chiqarish hajmi yanada ortishiga erishish mumkin.

Yengil sanoat mahsulotlarini tayyorlashda tashqi ko‘rinish va iqtisodiy talablar bilan bir qatorda 
mahsulotning chok sifati ham yuqori ahamiyat kasb etadi. Tadqiqot ishida hozirgi kun muammolaridan biri 
bo‘lgan sirpanuvchan va sidirg‘a matolarni tikishda choklardagi tirishish va tez-tez ip uzilishi kabi muammolarni 
yechish ko‘zda tutilgan.

Mazkur mavzudagi tadqiqot ishi zamonaviy talablar va texnologik rivojlanishlar bilan hamohang bo‘lib, 
tikuv mashinasida takomillashtirilgan tepki uzelini ishlab chiqish, yengil sanoat mahsulotlari chok sifatini 
yaxshilash, soha uskuna va jihozlarini robotlashtirish hamda mahalliylashtirishga qaratilgan. Bu esa nafaqat 
ilmiy doiralarda, balki amaliyotda ham katta ahamiyatga ega.

